
SUĠĠERIMENTI

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għall-Kontroll 
tal-Baġit, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jenfasizza r-rwol importanti tal-Aġenzija Ewropea għall-Gwardja tal-Fruntiera u tal-
Kosta ("l-Aġenzija"), ġeneralment imsejħa l-Frontex, fil-promozzjoni, il-koordinazzjoni 
u l-iżvilupp tal-ġestjoni integrata Ewropea tal-fruntieri b'rispett sħiħ għad-drittijiet 
fundamentali;

2. Jilqa' l-fatt li l-Qorti tal-Awdituri ("il-Qorti") iddikjarat li t-tranżazzjonijiet li fuqhom 
huma bbażati l-kontijiet annwali tal-Aġenzija għas-sena finanzjarja 2018 kienu legali u 
regolari fl-aspetti materjali kollha u li l-pożizzjoni finanzjarja tagħha sal-
31 ta' Diċembru 2018 hija ppreżentata b'mod ġust; 

3. Jinnota li l-baġit tal-Aġenzija żdied bi ftit għal EUR 289 miljun (li tirrappreżenta żieda 
ta' 2 %), li minnhom EUR 171 miljun jew 59 % ġew assenjati għal ftehimiet ta' 
finanzjament ma' pajjiżi li jikkooperaw għal attivitajiet operazzjonali; ifakkar il-fatt li l-
bord amministrattiv naqqas il-baġit inizjali għall-2018 b'EUR 31,5 miljun permezz ta' 
żewġ baġits emendatorji biex jissodisfa l-ħtiġijiet aktar baxxi marbuta mal-isfidi tar-
reklutaġġ u l-iffrankar fl-oqsma ta' rendiment u rispons operazzjonali; ifakkar fil-fatt li 
l-objettiv ta' fruntieri aktar sikuri fl-Unjoni huwa essenzjali biex tiġi garantita s-sigurtà 
taċ-ċittadini tal-Unjoni u taċ-ċittadini ta' pajjiżi terzi;

4. Jisħaq dwar il-fatt li l-Aġenzija rnexxielha żżid il-persunal tagħha b'mod sostanzjali 
minn 526 għal 630 (li tirrappreżenta żieda ta' 20 %) fl-2018; jiddispjaċih, madankollu, li 
ma laħqitx l-ammont ta' 760 f'persunal li kien awtorizzat fil-pjan ta' stabbiliment għall-
2018; jesprimi t-tħassib tiegħu dwar ir-rata għolja ta' dawran tal-persunal u d-
diffikultajiet kontinwi li għandha l-Aġenzija biex issib kandidati adatti; jirrikonoxxi li l-
koeffiċjent ta' korrezzjoni tas-salarju baxx jikkontribwixxi għal din il-problema u 
għalhekk jilqa' l-intenzjoni tal-Aġenzija li tikkunsidra miżuri soċjali biex tindirizza l-
problema; ifakkar lill-Aġenzja dwar l-importanza li taderixxi mar-Regolamenti tal-
Persunal għall-Uffiċjali tal-Unjoni Ewropea u mal-Kondizzjonijiet tal-Impjieg ta' 
Aġenti Oħra tal-Unjoni Ewropea, li joffru l-flessibbiltà meħtieġa biex jitqiesu l-
kundizzjonijiet tas-suq tax-xogħol li jipprevalu fl-Unjoni meta jiġu reklutati l-uffiċjali, 
biex b'hekk jiġu indirizzati l-ħtiġijiet speċifiċi tal-istituzzjonijiet; jinnota li, anke wara 
talbiet ripetuti mill-Parlament, żdied il-persunal għall-Uffiċjal għad-Drittijiet 
Fundamentali ("FRO") u hu previst li jiġi reklutat aktar persunal; iħeġġeġ lill-Aġenzija 
tiżgura li l-FRO jingħata r-riżorsi u l-persunal adegwati, b'mod partikolari biex ikompli 
jiżviluppa u jimplimenta l-istrateġija tal-Aġenzija għall-monitoraġġ u l-iżgurar tal-
ħarsien tad-drittijiet fundamentali; jinnota li l-Qorti identifikat tendenza orizzontali fl-
aġenziji fir-rigward tal-użu ta' persunal estern impjegat fi rwoli ta' konsulenza tal-IT; 
jappella biex tiġi indirizzata d-dipendenza fuq ir-reklutaġġ estern f'dan il-qasam 
importanti; jinnota l-isforzi tal-Aġenzija biex tippromwovi l-offerti ta' xogħol tagħha 
permezz ta' kanali ta' komunikazzjoni online u jistieden lill-Aġenzija tippubblika l-
avviżi ta' postijiet battala fuq is-sit web tal-Uffiċċju Ewropew għas-Selezzjoni tal-
Persunal bil-għan li tiżdied il-viżibbiltà tagħhom;

5. Jinnota l-livell għoli kostanti tar-riporti għall-2019 (EUR 83 miljun jew 29 %) u tar-
riporti baġitarji kkanċellati (EUR 11-il miljun jew 12 %), li kienu relatati mal-isfidi fl-
ilħuq tal-pjan ta' stabbiliment, id-dewmien fit-tnedija tal-kostruzzjoni tal-binjiet il-
ġodda, in-natura pluriennali tal-proġetti tal-ICT u l-istima eċċessiva tal-iskala u l-ispiża 
ta' attivitajiet mill-pajjiżi li jikkooperaw; jesprimi t-tħassib tiegħu rigward il-parti tal-
baġit li ma setgħetx tiġi assorbita mill-Aġenzija minħabba l-aġġustamenti fl-
iskjeramenti operazzjonali li seħħew lejn it-tmiem tas-sena finanzjarja 2018; jistenna li 
jkun hemm ġestjoni mtejba tar-riskju bid-dħul fis-seħħ tar-Regolament 
(UE) 2019/18961; jistenna li l-Aġenzija u l-Istati li jikkooperaw itejbu l-estimi baġitarji 
tagħhom bil-għan li jnaqqsu r-riporti fl-2019; jilqa' l-fatt li l-Aġenzija adottat regoli 
ġodda dwar l-iżvelar ta' informazzjoni protetta, nediet skema ta' finanzjament 
simplifikata ġdida, introduċiet sistema ta' kontroll ex post li tkopri t-tipi kollha ta' nfiq u 
mmodifikat is-sistema tagħha ta' kontrolli ex ante; jiddispjaċih, madankollu, li mill-
2014 il-Qorti konsistentement irrapportat li n-nefqa ddikjarata mill-pajjiżi li 
jikkooperaw mhijiex dejjem sostnuta mill-fatturi jew minn dokumenti ġustifikattivi 
oħra, iżda madankollu hija tiġi rimborżata; jinnota l-miżuri meħuda mill-Aġenzija biex 
tindirizza din il-kwistjoni, iżda jħeġġeġ lill-Aġenzija tirrispondi b'mod adegwat għall-
kummenti tal-Qorti dwar il-legalità u r-regolarità tat-tranżazzjonijiet peress li n-nefqa 
relatata mat-tagħmir ammontat għal EUR 60 miljun jew 35 % tan-nefqa operazzjonali 
tal-Aġenzija fl-2018;

6. Jappella lill-Aġenzija tapplika ġestjoni finanzjarja rigoruża għall-kuntratti, inklużi 
verifiki ex ante msaħħa u tintroduċi mill-ġdid verifiki ex post, biex tiżgura li jiġu 
rimborżati l-ispejjeż sostanzjati biss, bil-għan li tiġi evitata s-sitwazzjoni fejn ir-riżorsi 
finanzjarji allokati mill-baġit tal-Unjoni ma jitqassmux; ifakkar lill-Aġenzija f'dan il-
kuntest li, filwaqt li l-kuntratti qafas ma jirrikjedux li jsir xiri sal-valur massimu tal-
kuntratt, id-differenza konsiderevoli bejn il-valur massimu tal-kuntratt fi proċedura ta' 
akkwist fl-2018 (EUR 8 miljun) u l-offerta rebbieħa (EUR 5,8 miljun), tista' toħloq 
riskju sinifikanti għall-ġestjoni finanzjarja tajba.

7. Jistieden lill-Aġenzija tieħu azzjoni korrettiva fir-rigward tal-osservazzjonijiet pendenti 
kollha tal-Qorti, inklużi l-adozzjoni u l-implimentazzjoni ta' politika fil-qasam ta' 
postijiet sensittivi skont l-istandards ta' kontroll intern tagħha stess;

8. Ifakkar fl-osservazzjoni tal-Qorti li, mill-2015, hemm riskju ta' finanzjament doppju 
mill-Fond għas-Sigurtà Interna, amministrat mill-Kummissjoni, u l-finanzjament tal-
Aġenzija, li ma ġiex indirizzat; jitlob, għal dan il-għan, l-implimentazzjoni ta' 
azzjonijiet korrettivi mingħajr aktar dewmien;

9. Jistieden lill-Aġenzija, mingħajr dewmien, tagħti segwitu għar-rakkomandazzjoni 
pendenti rigward l-akkwist elettroniku, jiġifieri l-introduzzjoni ta' sottomissjoni 
elettronika;

10. Jinnota n-nuqqas ta' informazzjoni dwar il-bilanċ bejn il-ġeneri fil-persunal tal-
Aġenzija; itenni l-fatt li jeżisti żbilanċ sinifikanti persistenti bejn il-ġeneri fil-bord 
amministrattiv tal-Aġenzija; iħeġġeġ li dan l-iżbilanċ jiġi rimedjat mill-aktar fis 

1 Ir-Regolament (UE) 2019/1896 tal-Parlament Ewropew u tal-Kunsill tat-13 ta' Novembru 2019 dwar il-
Gwardja Ewropea tal-Fruntiera u tal-Kosta u li jħassar ir-Regolamenti (UE) Nru 1052/2013 u (UE) 2016/1624 
(ĠU L 295, 14.11.2019, p. 1).

possibbli; jistieden għalhekk lill-Aġenzija tfakkar b'mod proattiv lill-Istati Membri dwar 
l-importanza tal-bilanċ bejn il-ġeneri u jistieden lill-Istati Membri jiżguraw il-bilanċ 
bejn il-ġeneri fin-nomini tagħhom tal-membri għall-bord amministrattiv tal-Aġenzija;

11. Itenni l-appell tiegħu lill-Aġenzija biex tkun aktar trasparenti dwar l-attivitajiet tagħha; 
jilqa' l-ħolqien ta' taqsima ddedikata għall-aċċess pubbliku għad-dokumenti fuq is-sit 
web tagħha; iħeġġeġ lill-Aġenzija toħloq reġistru ta' dokumenti, li hija legalment 
obbligata li jkollha skont ir-Regolament (KE) Nru 1049/20012; 

12. Iqis li l-Aġenzija għandha, b'mod proattiv, tipprovdi informazzjoni dwar l-attivitajiet 
operazzjonali tagħha; jistieden lill-Aġenzija tersaq quddiem il-Kumitat għal-Libertajiet 
Ċivili, il-Ġustizzja u l-Intern biex tissodisfa d-dmirijiet speċifiċi ta' rapportar tagħha fil-
konfront tal-Membri tal-Parlament Ewropew billi tipprovdi aġġornamenti dettaljati 
regolari; jistieden lill-Aġenzija trendi disponibbli r-rapport dwar l-applikazzjoni prattika 
tar-Regolament (UE) Nru 656/20143 għall-2018, hekk kif hija legalment obbligata li 
tagħmel, u biex tipprovdi aktar informazzjoni tanġibbli fil-futur biex tkun tista' ssir 
valutazzjoni xierqa tal-attivitajiet tal-Aġenzija fuq il-baħar.

2 Ir-Regolament (KE) Nru 1049/2001 tal-Parlament Ewropew u tal-Kunsill tat-30 ta' Mejju 2001 dwar l-aċċess 
pubbliku għad-dokumenti tal-Parlament Ewropew, tal-Kunsill u tal-Kummissjoni (ĠU L 145, 31.5.2001, p. 43).
3 Ir-Regolament (UE) Nru 656/2014 tal-Parlament Ewropew u tal-Kunsill tal-15 ta' Mejju 2014 li jistabbilixxi 
regoli dwar is-sorveljanza tal-fruntieri esterni tal-baħar fil-kuntest tal-kooperazzjoni operazzjonali kkoordinata 
mill-Aġenzija Ewropea għall-Ġestjoni ta' Kooperazzjoni Operazzjonali fil-Fruntieri Esterni tal-Istati Membri tal-
Unjoni Ewropea (ĠU L 189, 27.6.2014, p. 93).

